
台灣海洋生態活潑，海底地形複雜，亞熱帶的氣候，日照充足，溫度、鹽分懸的黑潮海流，海的生物生產力豐富。我滯西海岸較平，這有大量的溪水流落海，發達的河口生態、溼地合海坪生態，優勢生物像蚶仔、蚵仔、西豬舌、血蚶、草蝦等成濟。

地球十分有七以上是海，闊茫茫的大海，自細阮兜攏是靠「海」過生活，用魚網截佇海坪，海水來的時網仔會企起來，水退的時網仔會倒落，自然道有魚、蝦、蠘仔通掠，阮攏叫伊「阿不倒」。逐擺海水退的時，道會當掠真濟的魚，有秋姑仔、狗母魚、花身仔、豆仔魚、蠘仔、蟳仔等等。

阮攏掠準講魚蝦水卒是永遠都掠未了的。大人拾蚵，囝仔海坪凊彩挖道有蚶仔、西豬舌、血蚶，有通食復有通賣。佇海坪掠蠘仔愛真工夫，蠘仔若是予截著伊會自救，宓入去沙內底，想卜掠蠘仔的人道愛會曉相（siòng）「蠘仔目」；「蠘仔目」是蠘仔若宓佇沙內底的時，會加嘴、目睭留落來喘喟噴涎（phü-nuä）的所在，卜掠伊的時指頭母對後壁扼咧，指（kí）指（tsí）合中指（tsáinn）去制服彼二支大管跤，會當掠歸蚵籃，掠蠘仔的工夫毋是我臭彈的，真正是贊喔！只是有一半擺嘛會失手，予in咬到血水插插流，連指甲都破去。
有人重魚有人重肉，阮兜較重魚，我一個月會去台中港的魚市喝魚，一擺至二擺，佇這的魚是討海人抵仔位海掠返來的，真鮮、復俗較濟種，隨處理囥冷凍，會當保存成個月無問題。但是這幾年的魚愈來愈少，漁民攏會喝講掠無魚，哎？怪奇，有海水的所在那會掠無魚，是大海毋復繼續飼咱？若安呢魚仔是攏宓對去佗位去？咱向海「討掠」已經有千萬年啊，為啥物到今（tann）者咧喝掠無魚？人對食飽變到無盡的慾望，科技進步漁船愈做愈大隻、漁具研發技術提昇、冷凍設備愈好、魚群探知愈精確、加上非法毒（thäu）魚、沿海各種工場的汙染，唉！攏是人惹的。

近來毋若（˜-nä）是魚仔走去宓，海鳥嘛愈來愈少，迭迭尋無鳥仔通看！
海鳥是一種會能當適應海洋氣候環境的鳥類，無論是生活習慣、生理運行合其他的鳥類攏無相像（sio-siäng），比較（kàu）較（kah）長歲壽，成特別是in會當飲海水，海鳥佇目睭箍頂面有一個鹽腺叫"鼻鹽腺"，會當成緊將鹽分排出體外。大部份的海鳥攏是聚集作夥，尚少嘛有數十隻，尚濟會當達到數百萬隻。逐年定期遷徒，路途遙遠，有的會當飛踅地球歸圈。in會當佇海洋的表面或則是落水尋食，毋管是遠洋、海岸、陸地，攏會當長期間飛行。
海鳥亦會當作大海中的指南針，tshuä討海人去掠魚，若有海鳥的所在，道一定掠有魚，隶著海鳥行道會當尋到尚近的海岸。近來的人咧合海爭土地，填海造鎮，濕地予人開發做工業區、住宅用地，直接毀了海洋生物生存空間，廢水排放造成汙染，海鳥愈來愈少，溼地生態強卜到絕種的地步囉！唉！
" 

復是人惹的。

人敢真正即恐怖，其實毋是全部啦！只有少數的人因為一字"貪"，對生態無限的破壞，害in強卜絕種，而且，問題一日比一日復較嚴重。咱愛知福惜福，毋通復再繼續破壞落去，若無，有一日大自然會放拺咱？阮毋知啦！

